
Trosolwg
Bwriedir yr adnodd hwn fel rhagarweiniad i astudiaeth ar Barciau Cenedlaethol (un agwedd ar Ddaearyddiaeth Cymru) a’r ffordd orau i’w ddefnyddio yw fel man cychwyn uned waith fwy o faint neu fel ysgogiad ar gyfer trafodaeth gychwynnol ar y thema Parciau Cenedlaethol. 

Mae’n canolbwyntio ar y cwestiynau canlynol sydd i’w gweld yn ‘amrediad’ y Cwricwlwm Daearyddiaeth yn CA2 -

· Ble mae’r lle / amgylchfyd hwn? 
· Sut le yw e a pham? 

· Beth sy’n digwydd a pham?
· Ym mha ffyrdd mae’r lle hwn yr un fath â neu yn wahanol i leoedd / amgylcheddau eraill? 

· Sut mae pobl wedi affeithio’r amgylchfyd hwn? 

Ceir blwch gwybodaeth ar bob sgrin sy’n esbonio’r gweithgaredd ym mhob achos.  Mae syniadau a meddyliau ychwanegol ar gyfer pob rhan o’r adnodd i’w gweld isod. 

Gweithgareddau
Beth ydych chi’n ei wybod yn barod?

Gellir defnyddio’r sgrin hon i gyflwyno’r testun ac i gasglu syniadau cychwynnol.

Gellir defnyddio’r teclyn pen ysgrifennu i gronni syniadau’r dosbarth yn dilyn trafodaeth rhwng grwpiau neu fyrddau (gall y dosbarth edrych ar bob un o’r 3 chwestiwn neu efallai y byddwch yn penderfynu rhannu’r cwestiynau rhwng grwpiau fyddai’n gallu llunio map meddwl o’u syniadau ar ddarn mawr o bapur).
Beth sy’n gwneud Parc Cenedlaethol?

Gweithgaredd llusgo a gollwng syml er mwyn ystyried nodweddion cyffredin Parc Cenedlaethol.  Mae’n werth gofyn i’r disgyblion pam eu bod wedi dewis rhai nodweddion.  Mae’r nodwedd ‘pwt papur’ (‘post-it’) yn ffordd ddefnyddiol o gael y disgyblion i ychwanegu at y rhestr o’u profiadau a’u meddyliau hwy eu hunain. 

Mae’r botwm ‘?’ yn dangos diffiniad o Barc Cenedlaethol at ddiben rhoi cefnogaeth ac er mwyn iddo gael ei gymharu yn erbyn safbwyntiau’r dosbarth. 

Ble mae’r lleoedd hyn?
Gellir defnyddio’r eiconau camera i ddangos nifer o luniau a dynnwyd ym mhob un o’r Parciau Cenedlaethol (mae hawlfraint Photolibrarywales.com ar y lluniau i gyd). 

Byddai’n syniad da defnyddio offer ysgrifennu bwrdd gwyn (neu hyd yn oed bytiau papur (‘post-it’) er mwyn tynnu sylw at leoliadau defnyddiol eraill ar y map e.e. eich pentref, tref, dinas chi.

Gellid defnyddio’r ffotograffau hefyd i drafod unrhyw nodweddion all fod yn debyg neu unrhyw wahaniaethau rhwng Gogledd a De Cymru.  Gellid hefyd mynd i’r afael â safbwyntiau ‘stereoteipiedig’ am bob un o ardaloedd Cymru e.e. a yw ardal ‘Ddiwydiannol’ De Cymru i gyd yn ddiwydiannol, a yw Gogledd Cymru yn ‘wledig’?
Sut leoedd yw’r rhain a pham?
Byddai’r gweithgaredd hwn yn rhedeg lawn cystal ar gyfrifiadur pc / gliniaduron neu mewn swît TGCh yn ogystal ag ar fwrdd gwyn.  Gellir cyflwyno GIS syml drwy ddefnyddio’r tabiau sydd nesaf at y map.  Gall y disgyblion gofnodi eu canfyddiadau yn eu ffordd eu hunain neu ddefnyddio’r daflen waith y gellir ei llwytho i lawr er mwyn ymdrin â’r cwestiynau sydd ar y sgrin.  

Darperir gwe-gysylltau i’r prif wefannau yn achos pob un o’r Parciau Cenedlaethol hefyd.  Mae’r rhain yn cynnwys amrywiaeth helaeth o wybodaeth ychwanegol ond mae’n bosib y bydd angen rhoi rhywfaint o gefnogaeth i’r disgyblion oherwydd bod y safleoedd hyn wedi eu cyfeirio at y cyhoedd yn gyffredinol ac nid at blant yn benodol. 
Sut mae pobl yn affeithio’r amgylchfyd hwn?

Mae’r gweithgaredd hwn yn rhoi amlinelliad o ddigwyddiad go iawn ym Mharc Cenedlaethol Bannau Brycheiniog rhwng 2006-7.  Fe’i bwriadwyd ar gyfer disgyblion uchaf CA2 ac mae’n annog trafodaeth a dadl am yr hyn sy’n cael ei ystyried yn ddatblygu derbyniol mewn perthynas ag ardal – pwy sy’n elwa ar y datblygu, ar bwy mae’n affeithio, ac ati. 

Gall y grwpiau ystyried y prif ddadleuon o blaid ac yn erbyn y datblygiad a gellir cynnal pleidlais ddosbarth cyn defnyddio’r botwm ‘?’ i ddangos beth ddigwyddodd mewn gwirionedd. 

Byddai’r gweithgaredd hwn yn gweithio’n dda pe bai gyda chi ‘ddatblygiad’ arfaethedig yn eich ardal chi (ardal siopa newydd, maes parcio, ysgol, ffordd efallai, ac ati) er mwyn gallu ei ddefnyddio fel cymhariaeth. 

Rhai Parciau Cenedlaethol o Rannau Eraill o’r Byd 
Sgrin ‘llecynnau nodedig’ syml yw hon sy’n rhoi manylion cryno am rai o’r Parciau Cenedlaethol eraill enwog sydd i’w gweld ar draws y Byd.  Gallech drafod a fyddai’r meini prawf ar gyfer eu dynodi yn Barciau yr un fath â’r meini prawf ar gyfer y Parciau yng Nghymru neu gofynnwch i’r grwpiau ymchwilio’r Parciau hyn yn fwy manwl. 
